
Davlat rahbari avval o„tgan besh yildagi natijalarga qisqacha to„xtalib o„tdi:  

- 2017-2021-yillarda mamlakatni rivojlantirishning beshta ustuvor yo„nalishi bo„yicha 

Harakatlar strategiyasini qabul qildik. Uning doirasida 300 ga yaqin qonun, 4 mingdan ziyod 

Prezident farmoni va qarori qabul qilindi. 

Xalq hokimiyatini mustahkamlash, parlamentarizmni rivojlantirish va davlat organlari 

hisobdorligini ta'minlashga qaratilgan keng ko„lamli chora-tadbirlar amalga oshirildi. 

So„nggi besh yilda mamlakatimiz iqtisodiyoti 24 foizga, sanoat – 34 foizga, eksport hajmi            

1,5 barobarga, xorijiy investitsiyalar hajmi esa 3 barobarga o„sgani biz qo„lga kiritgan yuqori 

natijalardan dalolat beradi. Shu davrda o„rtacha oylik ish haqi 2,2 marta ko„paydi. 

 

 

 

 

 

 

 

 

 



Shavkat Mirziyoyev kelgusidagi asosiy maqsadlarni bayon etdi: 

Mavjud zaxira va imkoniyatlarimizni safarbar etgan holda kelgusi besh yilda aholi jon 

boshiga yalpi ichki mahsulotni 1,6 barobar oshirish vazifasi oldimizda turibdi. 

Shu tariqa 2030-yilga borib aholi jon boshiga to„g„ri keladigan daromadni 4 ming dollardan 

oshirib, “daromadi o„rtachadan yuqori bo„lgan davlatlar” qatoriga kirishga puxta zamin yaratgan 

bo„lamiz.  

Albatta, bu oson vazifa emas. Bunga erishish uchun, avvalo, iqtisodiyotda ilm va 

innovatsiyalarga asoslangan rivojlanish hisobidan yangi texnologiyalar va qo„shilgan qiymat 

zanjirlarini ko„paytirish orqali mehnat samaradorligida tub o„zgarishlar qilishimiz shart. 

 

 

Shavkat Mirziyoyev taqdim etayotgan Yangi O„zbekiston strategiyasiga ko„ra, kelgusi               

besh yilda: 

- sanoat mahsulotlari hajmi 1,4 barobar, mehnat unumdorligi esa kamida 2 marta oshiriladi; 

- mis va boshqa mahsulotlar ishlab chiqarish hajmi 2 martaga oshadi va 8 milliard dollarlik 

mahsulot ishlab chiqarishga asos yaratiladi; 

- tabiiy gazni qayta ishlash darajasini 8 foizdan 20 foizga oshirish orqali kimyo sanoatida               

2 milliard dollarlik mahsulot ishlab chiqariladi; 

- raqamli iqtisodiyotning hajmi kamida 2,5 barobarga oshirilib, 4 milliard dollarga 

yetkaziladi; 

- har bir xonadon va ijtimoiy muassasa maqbul narxda yuqori tezlikdagi internetga ulanadi, 

magistral avtomobil yo„llari 100 foiz mobil aloqa va internet bilan qamrab olinadi; 



- xalqaro magistral internet tezligi – 5 barobarga, tumanlararo tarmoqlar tezligi – 8 barobarga 

oshiriladi. 

 

 

 

Iqtisodiyotda yuqori o„sish sur'atlarini saqlab qolish uchun makroiqtisodiy barqarorlik 

ta'minlanadi - Shavkat Mirziyoyev. 

- 2023-yil oxirigacha inflyasiya darajasi 5 foizga tushiriladi. Davlat byudjeti taqchilligi yalpi 

ichki mahsulotga nisbatan 2,5 foizdan oshmasligi ta'minlanadi.  

Bevosita aholining talablari asosida yiliga 1,5 – 2 trillion so„m mablag„ joylardagi eng dolzarb 

muammolarni hal etishga sarflanadi. 

Yangidan jalb qilinadigan yillik tashqi qarz miqdori 5 milliard dollardan, umumiy davlat qarzi 

esa yalpi ichki mahsulotning 50-60 foizidan oshmasligi ta'minlanadi.  

Kelgusi besh yilda 120 milliard dollar, shundan kamida 70 milliard dollar xorijiy 

investitsiyalar jalb qilinadi. 

Mamlakatimizning eksport salohiyati 1,7 barobar oshirilib, 2026-yilda 30 milliard dollarga 

yetkaziladi.  

Eksport tarkibida xomashyoning ulushi hozirgi 46 foizdan 23 foizga kamayib, tayyor 

mahsulotlar hajmi 2,5 barobar ko„payadi. 

 

 

 



 

Shavkat Mirziyoyev davlat korxonalarining transformatsiyasi hamda xususiylashtirish 

jarayonlari yanada tezlashtirilishini ta'kidladi. 

"Bundan buyon, samarasiz korxonalar davlatdan qo„shimcha yordam olmasdan, xususiy 

sektor kabi “o„z aravasini o„zi tortishi” shart". 

Bunda, mashinasozlik, kimyo, neft-gaz, energetika, kon-metallurgiya, transport kabi 

tarmoqlardagi 23 ta yirik korxona xalqaro kredit reytinglarini olish orqali ichki va tashqi moliyaviy 

bozorlarga mustaqil chiqib, investitsiya loyihalari uchun o„zi mablag„ jalb qilishi talab etiladi. 

Shuningdek, energiya resurslari bozori erkinlashtirilib, sohaga xususiy investitsiyalar keng 

jalb qilinadi. 

Natijada, 2026-yilga borib, elektr energiyasi ishlab chiqarish hajmi yiliga qo„shimcha 30 

milliard kilovatt-soatga oshiriladi va jami 100 milliard kilovatt-soatga yetkaziladi. 

Kelgusi yilda tabiiy gaz bo„yicha ham erkin bozor tamoyillarini joriy etish jarayonlari 

boshlanadi. 

Elektr energiyasi va tabiiy gaz bozorlarini erkinlashtirish bilan birga, ehtiyojmand aholimizni 

himoya qilish uchun ijtimoiy iste'mol normalari kiritiladi. 

Shu bilan birga, bank tizimini transformatsiya qilish orqali, xususiy banklarning ulush jami 

bank aktivlarining 60 foiziga yetkaziladi. 

"Yashil iqtisodiyot"ni joriy qilish borasida kelgusi besh yilda: 

- quvvati 5 ming megavattdan ortiq bo„lgan shamol, quyosh va gidro elektr stansiyalar ishga 

tushiriladi. Natijada, yiliga qariyb 3 milliard kub metr tabiiy gaz tejaladi. 

- elektromobillar ishlab chiqarish va ulardan foydalanishni rag„batlantirish bo„yicha, alohida 

dastur qabul qilinadi.  



- kelgusi yilning o„zida Toshkent shahri jamoat transportida 320 ta elektrobus qatnovi yo„lga 

qo„yiladi. 

- “Yashil iqtisodiyot”ni rivojlantirish maxsus jamg„armasi tashkil etiladi. 

- iqtisodiyotning energiya samaradorligi 20 foizga oshadi, atmosferaga chiqariladigan zararli 

gazlar hajmi 10 foizga qisqaradi. 

Shavkat Mirziyoev 2026-yil yakunigacha kambag„allikni kamida 2 barobar qisqartirish uchun 

qilinishi lozim bo„lgan ishlar haqida: 

Tadbirkorlikni yanada qo„llab-quvvatlashga alohida e'tibor qaratiladi. Biznes sohasiga 

imkoniyatlarni kengaytirish, soliq turlari va uning yukini kamaytirish bo„yicha tizimli ishlarimizni 

izchil davom ettiramiz. 

2020-yilda qo„shilgan qiymat solig„i stavkasini 20 foizdan 15 foizga tushirgan edik. Endi, 

zarur tayyorgarlik ishlarini ko„rgan holda 2023-yildan boshlab ushbu soliq stavkasini 15 foizdan 12 

foizga tushiramiz. 

Kelgusi yili korxonalarning mol-mulk solig„i stavkasi 2 foizdan 1,5 foizga kamaytiriladi.  

Yana bir yangilik – 2023-yildan yuridik shaxslarning mol-mulk va yer soliqlarini birlashtirib, 

yagona ko„chmas mulk solig„i joriy qilinadi. 

Hozirgi vaqtda bank, moliya, telekommunikatsiya kabi tadbirkorlik yo„nalishlarida foyda 

solig„i stavkasi har xil bo„lib, ular amaldagi 20 foizdan 15 foizga tushiriladi va barcha tadbirkorlar 

uchun bir xil bo„ladi.  

Tuman va shaharlardagi mavjud bir nechta tadbirkorlikka ko„maklashadigan tuzilmalar 

negizida Tadbirkorlar kengashi tashkil etiladi. 

Har bir fuqaroga davlat hisobidan aniq kasb-hunarga o„qish imkoniyati yaratiladi - Shavkat 

Mirziyoev. 

Kasbiy ta'lim bilan tizimli shug„ullanish masalalar, to„liq Bandlik va mehnat munosabatlari 

vazirligiga o„tkaziladi.  

Kelgusi besh yilda norasmiy ishlayotgan 2,5 million nafar fuqaro bandligini legallashtirishga 

yordam beriladi. Shu orqali ularning ijtimoiy kafolat va imtiyozlardan to„liq foydalanishiga 

imkoniyat yaratiladi. 

Shuningdek, hududlarda servis sohalari ko„lamini kengaytirish orqali xizmat ko„rsatish hajmi 

3 barobarga oshiriladi va buning evaziga 3,5 millionta yangi ish o„rni yaratiladi. 

Ayollar o„rtasidagi ishsizlik darajasi kelgusi besh yilda 2 barobarga kamaytiriladi. 

Shuningdek, 700 mingdan ziyod ishsiz xotin-qizlar kasb-hunarga o„qitiladi va ularning xarajatlari 

davlat tomonidan qoplab beriladi. 

Kelgusi uch yilda uy-joyga muhtoj 10 mingdan ziyod xotin-qizlarga imtiyozli shartlar asosida 

uy-joylar ajratiladi. 



Shavkat Mirziyoyev ehtiyojmand aholi qatlamlarini ijtimoiy qo„llab-quvvatlash ishlarini 

yangi bosqichga ko„tarish zarurligini ta'kidladi. Bunda: 

-  ehtiyojmand aholini ijtimoiy nafaqa va moddiy yordam bilan ta'minlash darajasi hozirgi 60 

foizdan 100 foizga yetkaziladi. Ularning barchasi davlat tomonidan kafolatlangan bepul tibbiy 

yordam bilan ta'minlanadi; 

- bazaviy pensiya hisoblashda ish haqining chegaraviy miqdori hozirgi 10 barobardan 12 

barobarga oshiriladi. Bu – 2 million nafar fuqaroning pensiyasi kamida 20 foizga oshadi, degani; 

- uy-joyga muhtoj fuqarolarga turar-joylarni ijtimoiy ijaraga berish tizimi joriy etiladi; 

- nogironligi bo„lgan shaxslarning bandligini 3 barobar oshirishni ko„zda tutuvchi, kasbga 

o„qitish va ish bilan ta'minlash Milliy dasturi ishlab chiqilib, amalga oshiriladi; 

- ehtiyojmand oilalarning qizlari uchun oliy ta'lim grantlari yildan-yilga oshirib boriladi va 

2026-yilda 6 mingga yetkaziladi. 

Shavkat Mirziyoev taqdim etayotgan Yangi O„zbekiston strategiyasida maktabgacha, maktab 

va oliy ta'lim tizimlaridagi vazifalar: 

- maktabgacha ta'limdagi qamrov darajasi, hozirgi 62 foizdan kamida 80 foizga yetkaziladi; 

- maktab ta'limi tizimi uchun o„quv dasturlari va darsliklar ilg„or xorijiy tajriba asosida to„la 

qayta ishlanib, 2026-yilga qadar amalda joriy etiladi; 

- oliy ta'limga qamrov darajasini 50 foizga yetkazish bilan birga asosiy e'tibor ta'lim sifatini 

oshirishga qaratiladi.2026-yilga qadar kamida 10 ta oliygoh nufuzli xalqaro reytinglarga kiritiladi; 

- talabalarning yashash sharoitini yaxshilash uchun kelgusi besh yilda qariyb 100 ming o„rinli 

talabalar yotoqxonalari barpo etiladi; 

- oliy ta'limda raqobat muhitini kuchaytirish maqsadida 2026-yilgacha xususiy oliygohlar soni 

kamida 50 taga yetkaziladi. 

- doktoranturaga qabul davlat buyurtmasi hamda manfaatdor tashkilotlar mablag„lari 

hisobidan to„lov-grant asosida joriy etiladi. 

- olimpiya va milliy sport turlari bo„yicha har ikki yilda o„tkaziladigan umumrespublika sport 

o„yinlari – Milliy olimpiada tizimi joriy etiladi. 

Shavkat Mirziyoyev kelgusi besh yilda fuqarolarning sog„lig„ini asrab-avaylash masalasi eng 

muhim vazifalardan biri bo„lishini ta'kidladi. Bunda: 

- birlamchi bo„g„iniga ajratiladigan mablag„lar 2 barobar oshirilib, asosiy e'tibor xonadonbay 

tibbiy profilaktikaga qaratiladi; 

- 46 ta tumanlararo perinatal markazlari barpo etiladi, nogironligi bo„lgan bolalarni 

sog„lomlashtirish uchun Respublika bolalar tibbiy reabilitatsiya markazi va uning filiallari tashkil 

qilinadi; 

- tibbiy xizmatlardagi xususiy sektorning ulushi hozirgi 12 foizdan 25 foizga yetkaziladi; 



- 11 ta tibbiyot oliygohi transformatsiya qilinib, ularning qoshida klinikalar tashkil etiladi; 

- sanitariya-epidemiologiya xizmatining xalqaro maqomga ega 250 dan ziyod laboratoriyalari 

tashkil etiladi. 

- Taqdim etilayotgan strategiyada hududlarni mutanosib rivojlantirish masalalari ilk bor 

ustuvor yo„nalish sifatida belgilanmoqda, - dedi Shavkat Mirziyoyev O„zLiDeP s'ezdida. 

Har bir hudud bo„yicha tuman va shaharlar kesimida 14 ta besh yillik dasturlar ishlab 

chiqilmoqda. Ushbu dasturlarning mazmun-mohiyati joylardagi saylovoldi uchrashuvlarimizda har 

bir hudud jamoatchiligi e'tiboriga taqdim etiladi. 

Urbanizatsiya siyosati yanada takomillashtiriladi. Shu maqsadda 18 ta katta, 22 ta o„rta va 80 

ta kichik shaharlar o„rtasida transport-logistika tizimi va muhandislik-kommunikatsiya 

infratuzilmasini rivojlantirish dasturlari amalga oshiriladi. 

Renovatsiya dasturlari asosida, shaharlarda eskirgan uylar o„rniga 19 million kvadrat metrdan 

ortiq zamonaviy uy-joylar quriladi, 275 mingdan ziyod oilalar yangi massivlarda yashay boshlaydi. 

Og„ir ekologik sharoitga qaramasdan, mamlakatimiz taraqqiyotiga munosib hissa qo„shib 

kelayotgan Qoraqalpog„iston Respublikasini kompleks tarzda rivojlantirishga alohida va ustuvor 

ahamiyat qaratamiz. 

Toshkent shahrida jamoat transporti tizimi tubdan qayta ko„rib chiqiladi - Shavkat 

Mirziyoyev. 

Shuningdek, 3 ming kilometr ichki yo„llar yangilanadi, 10 ta zamonaviy ko„prik quriladi. 

Toshkentning oqova tizimi shahar hududidan tashqariga chiqarilib, davlat-xususiy sheriklik 

asosida yangi tozalash inshooti barpo etiladi. 

Kelgusi besh yilda Yangi Toshkent shahrini barpo etishga qaratilgan loyihani amalga oshirish 

bosqichma-bosqich boshlanadi. 

Butun mamlakatimiz bo„ylab “Yashil makon” umummilliy loyihasi tatbiq etiladi. Hududlarda 

har yili kamida 200 million tup daraxt ko„chatlari ekiladi. 

Shuningdek, Qoraqalpog„iston Respublikasi va viloyatlar markazlarida kamida 50 gektar 

maydonda “yashil bog„lar” barpo etiladi. 

Bundan tashqari, shaharlar va tuman markazlarida har 50-100 ming aholi uchun jamoat 

parklari tashkil etiladi. 

Shu bilan birga, daraxtlarni kesishga muddatsiz moratoriy joriy qilinadi. Bundan buyon, 

parklar va yashil zonalar hududini boshqa maqsadlar uchun ishlatish qat'iyan taqiqlanadi. 

Shavkat Mirziyoyev O„zLiDeP s'ezdida: 

- Yangi O„zbekiston – kuchli qonunchilik, ijro va sud hokimiyati, fuqarolik jamiyati 

institutlari samarali faoliyat ko„rsatadigan, “Davlat – xalq xizmatchisi” tamoyili amal qiladigan 

demokratik davlatdir. 



Shu munosabat bilan “Xalqchil davlat” milliy dasturi, Xalq qabulxonalariga konstitutsiyaviy 

maqom berish va ularning faoliyati to„g„risida alohida qonun ishlab chiqish vaqti yetdi. 

Mahallada fuqarolar uchun davlat va ijtimoiy xizmatlardan foydalanish, davlat organlariga 

mahalladan turib murojaat qilish imkoniyati yaratiladi. 

Tuman, shahar, viloyat vakillik va ijro hokimiyati tizimi qayta ko„rib chiqiladi. Kelgusida 

tuman va shahar kengashlarida kamida 2-3 nafar deputat doimiy asosda ishlaydigan tartib joriy 

etiladi.  

Tuman va shahar hokimi lavozimiga nomzod tuman kengashida eng ko„p deputatlik o„rnini 

egallagan partiya guruhi tomonidan ilgari suriladi. 

Kelgusi yildan 28 ta tuman va shaharda eksperiment tariqasida hududni rivojlantirish va 

muammolarni hal qilish bo„yicha hokimliklarning vakolat va imkoniyatlari kengaytiriladi. 

Endi hokimliklar o„zining va hududiy ijro idoralarining shtat birligi va tuzilmalarini kengash 

bilan bamaslahat mustaqil belgilaydi. 

Shavkat Mirziyoyev:  

Barcha bo„g„indagi ijro idoralari rahbarlari – xoh u vazir bo„lsin, xoh qo„mita raisi, bir yillik 

ish dasturi va amalga oshiradigan loyihalarini jamoatchilikka ochiq e'lon qilib boradi. 

Kelgusi besh yilda davlat idoralari shtatlarini oshirishga yo„l qo„yilmaydi. 

Aksincha, raqamlashtirish va qator funksiyalarni xususiy sektorga berish hisobiga shtatlar 

qisqartirib boriladi. 

Davlat xizmatchilari uchun uzluksiz malaka oshirish, natijadorlikni baholash va lavozim 

bo„yicha ko„tarilish mezonlari belgilanadi. 

- Ommaviy axborot vositalarini har tomonlama qo„llab-quvvatlash, jurnalistlarning erkin 

faoliyat yuritishlari uchun zarur shart-sharoitlar yaratiladi.  

Men haqiqat va adolatni o„z e'tiqodi deb biladigan barcha jurnalistlarni o„zimning eng yaqin 

do„stlarim deb bilaman va ular hamisha Prezident himoyasida bo„ladi, - dedi Shavkat Mirziyoyev 

O„zLiDeP s'ezdida. 

Shavkat Mirziyoyev odil sudlov, inson qadr-qimmati va huquqlari oliy qadriyat sifatida sud-

huquq sohasidagi islohotlarning asosiy mazmuni bo„lib qolishini ta'kidladi. 

Mansabdor shaxslarning qarorlari ustidan berilgan shikoyatlarni ko„rib chiqish tizimi 

takomillashtiriladi. 

Ma'muriy sudlarga davlat idoralari tomonidan yetkazilgan zararni qoplash va boshqa huquqiy 

oqibatlarga oid masalalarni hal qilish vakolati beriladi. 

Endi qaror noqonuniy emasligini sudda isbotlash majburiyati uni qabul qilgan mansabdorning 

o„ziga yuklanadi.  



20 yil avval qabul qilingan “Prokuratura to„g„risida”gi qonun o„rniga mamlakatda 

qonuniylikni qat'iy ta'minlaydigan, ochiq va adolatli yangi prokuraturaning huquqiy asoslarini 

yaratish lozim. 

Fuqarolar huquqlarining kafolatlarini kuchaytirish maqsadid ushlab turilgan shaxslarni 

hisobga olishning yagona elektron reestri ishga tushiriladi. Ishga oid ma'lumotlarni reestrga 

kiritmaslik ushlab turish va undan keyingi barcha harakatlarni noqonuniy deb topishga asos bo„ladi. 

"Taraqqiyotimiz yo„lida jiddiy to„siq va g„ov bo„layotgan korrupsiyaga qarshi kurashishda 

davlat va jamiyatning barcha kuch va vositalarini safarbar etamiz", dedi Shavkat Mirziyoev. 

Davlat xizmatchilarining daromadlari va mol-mulklarini deklaratsiya qilish tizimi kelgusi 

yildan bosqichma-bosqich joriy etiladi. 

Davlat xaridlari, davlat mulkini sotish jarayonlari to„liq ochiq-oshkora tashkil etiladi va bunga 

jamoatchilik keng jalb qilinadi. 

Korrupsiyaga yo„l qo„ygan shaxslarning ochiq reestri yuritilib, ularning davlat xizmatiga 

kirishi, mas'ul lavozimlarga nomzodi ko„rsatilishi cheklanadi.  

Davlat hisobidan ijtimoiy himoyaga muhtoj fuqarolarga bepul yuridik yordam nafaqat jinoyat 

ishlari bo„yicha, balki fuqarolik va ma'muriy ishlar bo„yicha ham ko„rsatiladi. 

- Dunyodagi hozirgi murakkab vaziyat, qo„shni mintaqalardagi ziddiyat va qurolli nizolar 

O„zbekiston Respublikasining xavfsizligi va tinchligini ta'minlashga alohida e'tibor qaratishni 

taqozo etmoqda. 

Kelgusida ham mamlakatimiz mudofaa salohiyati va harbiy qudratini yanada mustahkamlash 

bo„yicha aniq va manzilli ishlarni davom ettiramiz. 

Mamlakatimizni havo hujumidan himoya qilish tizimi ham davr talablaridan kelib chiqib 

yanada  kuchaytiriladi. Chegaralarimiz xavfsizligini zamonaviy kommunikatsiya vositalari va 

texnik inshootlarni keng qo„llash orqali yanada mustahkamlaymiz, - dedi Shavkat Mirziyoyev 

O„zLiDeP s'ezdida. 

Shavkat Mirziyoyev O„zbekiston tizimli va puxta o„ylangan, pragmatik faol tashqi siyosiy va 

iqtisodiy diplomatiyasini bundan keyin ham izchil davom ettirishini ta'kidladi. 

- Avvalambor, Markaziy Osiyoda xavfsizlik, savdo-iqtisodiy, suv, energetika va transport, 

madaniy-gumanitar sohalardagi yaqin hamkorlikni sifat jihatidan yuqori bosqichga olib chiqamiz. 

O„zbekistonning Markaziy Osiyo bo„yicha mintaqaviy hamkorlik strategiyasini ishlab chiqamiz. 

Rossiya, Xitoy va AQSh, shuningdek, Turkiya, Hindiston, Pokiston, Germaniya, Fransiya, 

Buyuk Britaniya, Janubiy Koreya, Yaponiya, Birlashgan Arab Amirliklari kabi an'anaviy 

hamkorlarimiz bilan munosabatlarni yanada rivojlantirish, tashqi aloqalarimiz geografiyasini 

kengaytirishga ustuvor ahamiyat qaratamiz. 



Birlashgan Millatlar Tashkiloti organlari va institutlari, global va mintaqaviy iqtisodiy, 

moliyaviy va gumanitar tashkilotlardagi faoliyatimizni kuchaytiramiz. 

Jahon savdo tashkilotiga a'zo bo„lish va yevroosiyo iqtisodiy ittifoqi bilan integratsiya 

jarayonlarini chuqurlashtirish bo„yicha aniq amaliy qadamlar qo„yiladi. 

Qo„shni Afg„oniston zaminida tinchlik va osoyishtalikni ta'minlashga, jafokash afg„on xalqiga 

qo„limizdan kelgan barcha yordamni ayamaymiz, - dedi davlat rahbari. 

Shavkat Mirziyoyev Yangi O„zbekiston strategiyasi bo„yicha ma'ruzasini yakunlar ekan, 

barcha yurtdoshlarimizga murojaat qildi: 

- Vatanimizning bugungi va ertangi taqdiri, farzandlarimizning kelajagi sizlarning  

saylovdagi ongli ishtirokingizga, fuqarolik pozitsiyangizga bog„liq. 

Ishonaman, bu saylov sizlarning faol ishtirokingiz bilan bugun biz intilayotgan Yangi 

O„zbekiston, Uchinchi Renessans sari tashlangan yana bir ulkan amaliy qadam bo„ladi. 

Hyech qachon unutmang, saylash va tanlash huquqi – sizning qo„lingizda. Kelajak uchun 

mas'uliyat esa – barchamizning zimmamizda. 

Ana shunday buyuk hissiyot, ishonch-e'tiqod bilan harakat qilsak, bizdan xalqimiz ham, 

kelajak avlodlar ham albatta rozi bo„ladi.  

Yangi O„zbekistonimiz har tomonlama taraqqiy topgan, gullab-yashnagan go„zal mamlakatga 

aylanadi. 

Prezident nutqidan so„ng partiya delegatlari so„zga chiqmoqda. 

